
Shandilyakritam Guru Stotram

ಶಾಂಡಿಲ್ಯಕೃತಂ ಗುರುಸ್ತೋತ್ರಂ

ಶ್ರೀಶಾಂಡಿಲ್ಯ ಉವಾಚ .

ಶಾಸ್ತ್ರಾಂತರೇಽಪಿಯತ್ಪ್ರೋಕ್ತಂ ಚರೇಚ್ಛಾಸ್ತ್ರಾನುಸಾರತಃ .
ಮಹತಾಂ ಸಮಯಶ್ಚಾಪಿ ಪ್ರಮಾಣಂ ವೇದಸಮ್ಮಿತಂ .. 1..

ಅಥ ಸ್ತೋತ್ರಂ ಪ್ರವಕ್ಷ್ಯಾಮಿ ಗುರೋಃ ಸ್ವಾತ್ಮಸ್ವರೂಪಿಣಃ .
ಯೇನ ಭಕ್ತಿಪಥೇ ದಿವ್ಯಃ ಪ್ರಸಿಧ್ಯತಿ ಪರಾತ್ಮನಿ .. 2..

ಯಃ ಶ್ರೀಪುರಾಣಪುರುಷಸ್ಯ ಮುಖಾರವಿಂದಾತ್
ಸಂಭೂತಭಕ್ತಿಪಥಮಾವಿರಭೂತ್ಪ್ರಣೇತುಂ .

ಸಾಕ್ಷಾತ್ಕರೋತಿ ಸಕಲಾಂ ಸಕಲಾತ್ಮಲೀಲಾಂ
ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 3..

ಯಸ್ಯಾಂಘ್ರಿಪಂಕಜಯುಗೇಽಮ್ಬುಜವಜ್ರಚಾಪ-

ಕೌಮೋದಕೀವ್ರತತಿತೋರಣಸತ್ಪತಾಕಾಃ .
ಮೀನಾಂಕುಶಧ್ವಜಯವಾಸಿಸರೋಜಕುಂಭಾ-
ಸ್ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 4..

ಯಃ ಶಾರದೇಂದುಧವಲಾಂ ವಿಮಲಾಬ್ಜಗರ್ಭ-
ವಾಸೋಭಿಶೋಭಿತತಮಾಂ ನಿಜಭೂಷಣಾಂಗೀಂ .

ಸ್ವಾತ್ಮೇಂದಿರಾಥ ಹರಿಪದಾಂ ದಧತೇಽಮೃತೇಬ್ಧೇ-
ಸ್ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 5..

ಯಶ್ಚಕ್ರಶಂಖಸುಗದಾಂಬುಜಭೂಷಿತಾಂಗೋ
ಯೋಯಜ್ಞಸೂತ್ರಕಲಿತೋ ಲಲಿತೋರ್ಧ್ವಪಾಂಡುಃ .
ಪೀತಾಂಬರಸ್ತುಲಸಿಕಾ ಭರಣೇತ್ಯುದಾರ-

ಸ್ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 6..

ವರ್ಣಾಶ್ರಮಶ್ರಮಕೃತೈರ್ವಿವಿಧೈಃ ಸ್ವಧರ್ಮೈ-
ರ್ದಾ ನೈರ್ವ್ರತೈರಪಿ ಮಖೈಃ ಸುತಪೋಭಿರುಗ್ರೈಃ .
ನಾಶೀರ್ಭಜಂತಿ ಚರಣಾಂಬುಜಮಸ್ಯ ಹಿತ್ವಾ
ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 7..

ದೀನಸ್ಯ ಹೀನಸಕಲಾಗಮಸಾಧನಸ್ಯ

ಶಾಂಡಿಲ್ಯಕೃತಂ ಗುರುಸ್ತೋತ್ರಂ

ಪೀನಸ್ಯ ಪಾಪಪಟಲೈರಪಿ ಲೀನಬುದ್ಧೇಃ .
ಯಸ್ಯಾಂಘ್ಯ್ರಧೀನಮನಸಃ ಸ್ವಯಮೇತಿ ಭಕ್ತಿ-
ಸ್ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 8..

ಯಃ ಸ್ವಾಶ್ರಿತೋದ್ಧೃತಿಕೃತೇ ಚಕಮೇಽವತಾರಾನ್
ತೀರ್ಥಾತ್ಮನಾ ಹ್ಯುಪದಿದೇಶ ಸುಭಕ್ತಿಮಾರ್ಗಾನ್ .

ಸದ್ಯಃ ಸ್ವಯಂ ಹರಿರಮುಷ್ಯ ವಶೀಕೃತಶ್ಚ
ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 9..

ನಿಃಸಾಧನಾಯ ಚರಣಾಂಬುಜಮಾಶ್ರಿತಾಯ
ಸಮ್ಯಗ್ ವಿಶೋಧ್ಯ ಕುರುತೇ ಹರಿಸಾಜ್ಜನಾಯ .

ಯಸ್ಮಾತ್ಪರೋ ನ ಕರುಣಾವರುಣಾಲಯೋಽನ್ಯ-
ಸ್ತಂ ಶ್ರೀಮದಾರ್ಯಚರಣಂ ಶರಣಂ ಭಜೇಮ .. 10..

ಇದಂ ಗುರುವರಸ್ತೋತ್ರಂ ಗುರುಪ್ರೀತ್ಯೈ ಸದಾ ಪಠೇತ್ .

ಗುರುಪೂಜಾಫಲಂ ಪ್ರಾಪ್ಯ ಹರಿಭಕ್ತಿಂ ಚ ವಿಂದತಿ .. 11..

ಇತಿ ಶ್ರೀಶಾಂಡಿಲ್ಯಸಂಹಿತಾಯಾಂ ಪಂಚಮೇ ಭಕ್ತಿಖಂಡೇ ಷೋಡಶೋಽಧ್ಯಾಯೇ
ಗುರುಸ್ತೋತ್ರಂ ಸಂಪೂರ್ಣಂ .

